
सोमवार, 12 दिसम्‍बर, 2016/21 अग्रहायण, 1938 (शक)
टोल संग्रहण के लिए दिशानिर्देश
2995. श्री कपिल सिब्‍बल: 

क्या सड़क परिवहन और राजमार्ग मंत्री यह बताने की कृपा करेंगे कि: 

(क) क्या किसी राष्‍ट्रीय राजमार्ग के किसी खंड पर एक ही दिशा में दो टोल प्‍लाजाओं के बीच की दूरी 60 किलोमीटर से कम नहीं होनी चाहिए, यदि हां, तो टोल प्‍लाजाओं की दूरी के संबंध में भारतीय राष्‍ट्रीय राजमार्ग प्राधिकरण (एनएचएआई) के दिशानिर्देशों का ब्‍यौरा क्‍या है; 

(ख) पूरे देश में ऐसे टोल प्‍लाजाओं का ब्‍यौरा क्‍या है जहां इस दिशा-निर्देश का उल्‍लंघन किया जा रहा है;  

(ग) देश भर में टोल दर की गणना के फार्मूला के साथ-साथ इसके लिए अनुसरण किए जाने वाले सिद्धांतों का ब्‍यौरा क्‍या है; और 
(घ) किसी सड़क/राजमार्ग पर टोल संग्रहण के लिए समय सीमा का निर्धारण करने संबंधी फार्मूला का ब्‍यौरा क्‍या है? 

उत्‍तर
सड़क परिवहन और राजमार्ग मंत्रालय में राज्‍य मंत्री
(श्री मनसुख एल. मांडविया)
(क) : यथा संशोधित राष्‍ट्रीय राजमार्ग फीस (दरों का अवधारण और संग्रहण) नियम, 2008 के अनुसार फीस नियमावली और रियायत करार के प्रावधानों के अध्‍यधीन दो फीस प्‍लाज़ाओं के बीच न्‍यूनतम दूरी 60 किमी होती है।
(ख) : नीचे दिये गये (i) से (x) के तथ्‍यों की वजह से यथा संशोधित राष्‍ट्रीय राजमार्ग फीस (दरों का अवधारण और संग्रहण) नियम, 2008 के नियम 8 (2) के अनुसार एक ही राष्‍ट्रीय राजमार्ग खंड पर एक ही दिशा में 60 किमी के भीतर फीस प्‍लाज़ा स्‍थापित किया जा सकता है:  
(i) भूमि की उपलब्‍धता।
(ii) तेज और मंद गति वाले क्षेत्र में पर्याप्‍त लंबी दूरी की दृश्‍यता की उपलब्‍धता।
(iii) स्‍थापित किये जाने वाले फीस प्‍लाज़ा से नगर पालिका सीमा/शहरी क्षेत्र-सीमा।
(iv) स्‍थापित किये जाने वाले फीस प्‍लाज़ा से बाइपास की स्‍थान-स्‍थिति।
(v) राष्‍ट्रीय राजमार्ग पर मुख्‍य विपथनों की स्‍थान-स्‍थिति।
(vi) राज्‍य सीमा और अन्‍य चेक-पोस्‍ट।
(vii) राष्‍ट्रीय राजमार्ग खंडों पर फीस प्‍लाज़ा की मौजूदगी और टोल वसूले जाने वाले नये खंड की लंबाई 60 किमी से कम हो।
(viii) राजस्‍व क्षमता का इष्‍टतमीकरण। 
(ix) परियोजना को अर्थक्षम बनाने हेतु राष्‍ट्रीय राजमार्गों परियोजना खंड के 60 किमी की दूरी के भीतर दो फीस प्‍लाज़ा स्‍थापित किये जाते हैं।
(x) राष्‍ट्रीय राजमार्गों के विकास-कार्य पर आवश्‍यकता के अनुसार विचार किया जाता है। अत: भिन्‍न-भिन्‍न समय में अलग-अलग ठेकों में निर्मित दो निकटवर्ती अलग-अलग खंडों में जिनकी लंबाई 60 किमी से कम है, उनमें फीस प्‍लाजा 60 किमी के भीतर स्‍थापित किया जा सकता है।
(ग) : यथा संशोधित राष्‍ट्रीय राजमार्ग फीस (दरों का अवधारण और संग्रहण) नियम, 2008 के अनुसार, लागू आधार दरें थोक कीमत सूचकांक में वृद्धि प्रदर्शित करने के लिए प्रतिवर्ष 1 अप्रैल से वार्षिक रूप से पुनरीक्षित की जाएंगी।
फीस की लागू दर अवधारित करने का सूत्र निम्‍नलिखित होगा:
फीस की लागू दर= आधार दर+आधार दर X {थोक कीमत सूचकांक क-थोक कीमत सूचकांक ख} X0.4






_______________________________________





















थोक कीमत सूचकांक ख

जहां पर, आधार दर, नियम 5 के उपनियम (1) के साथ पठित नियम (4) में विनिर्दिष्‍ट दर होगी:
थोक कीमत सूचकांक क से इन नियमों के अधीन पुनरीक्षण की तारीख से ठीक पूर्व की दिसम्‍बर को या उसके पश्‍चात् समाप्‍त होने वाले सप्‍ताह का थोक कीमत सूचकांक अभिप्रेत है; और
थोक कीमत सूचकांक ख से 6 जनवरी, 2007 से समाप्‍त होने वाले सप्‍ताह का थोक कीमत सूचकांक अर्थात् 208.7 अभिप्रेत है।
(घ) : यथा संशोधित राष्‍ट्रीय राजमार्ग फीस (दरों का अवधारण और संग्रहण) नियम, 2008 के अनुसार, शुल्‍क का संग्रहण केंद्र सरकार या कार्यकारी प्राधिकरण द्वारा निम्‍नानुसार किया जाएगा-
(i) सार्वजनिक वित्‍तपोषित के लिए : ‘शुल्‍क का संग्रहण पूंजीगत लागत की वसूली होने तक किया जाता है। तथापि, पूंजीगत लागत की वसूली होने के पश्‍चात् प्रयोक्‍ता शुल्‍क का प्रभारण मौजूदा शुल्‍क का 40 प्रतिशत किया जा रहा है।
(ii) गै-सरकार वित्‍तपोषित के लिए:- शुल्‍क का संग्रहण रियायत करार में उल्‍लिखित विशिष्‍ट अवधि के लिए किया जाता है। तथापि, रियायत अवधि समाप्‍त होने के पश्‍चात् प्रयोक्‍ता शुल्‍क का प्रभारण केंद्र सरकार के कार्यकारी प्राधिकरण द्वारा मौजूदा शुल्‍क का 40 प्रतिशत भाग किया जा रहा है।
***
